
 зо, озо чактарда куштар маргаан ӧткӱрген. 
Бу маргаанда кем кӱчтӱ, кем недеҥ де jaлтанбас 
болгонын јартаар керек болгон.

О

Ол тушта каргаа ла саҥыскан – карындаш-
тар, экилези килиҥ-кара jyҥдy болгон эди.

Маргаанды каргаа баштазын дештилер. Ары-
бери алыраҥдап, каргаа теҥери тӱбине учуп 
чыкты. Ыраак јабыста бӧрӱ јӱргенин кӧрӱп ийди.

Бӧрӱниҥ белин ойо теберге, теҥери тӱбинеҥ 
шуҥуды. Бӧрӱ каргааны кӧрӱп ийди. «Бу каргаа 

канайып туру? Мениле ойноп турган болбой» – 
деп, сананала, саҥ ӧрӧ кайкаганду ајыктады.

Бӧрӱ каргааны тудала кезедерге, оозын 
ачып, курч тиштерин тарсылдадып ийди. 

Каргаа бӧрӱниҥ казырланганын кӧрӧлӧ, 
jӱpeги оозына чыга конды. Коркыганына «ка-
лак-калак» деп калактап, кайра болды. 

Оноҥ ло бери каргаа кортык болуп, «каак-
каак» деп калактап ла  јӱрет.

Маргаанды оноҥ ары саҥыскан улалтсын 
деп, куштар јӧптӧшти.

Саҥыскан канаттарын јайа тудуп, ак айаска 
учуп чыкты. Арканыҥ кырында јемзенип јӱрген 
барды кӧрӱп ийди.

«Мен канатту, барда канат jок эмей» – деп 
сананып, јалтанбазын кӧргӱзерге, саҥыскан 
теҥери тӱбинеҥ шуҥуп ийди.

Бар саҥысканды кӧрӱп ийди. «Бу ӧлӧргӧ тур-
ган куш болбой» – деп сананды. Оны тудуп алар-
га, тырмактарын атрайтты, колдорын чӧйди.

Саҥыскан бардыҥ оозына арай ла кирбеди, 
коркыганына jaнa болды.

Јеткердеҥ айрылган саҥыскан шартылдап-
шартылдап, ӧлӧ-чоокыр боло берген. Оноҥ ло 

бери ол ары-бери ајыктанып, шаркырап jӱpep 
болуп калды.

Оок куштарды токтодып, куштар jaaны – 
мӱркӱт теҥериге бойы учуп чыкты.

Алты айры мӱӱстӱ сыгынды кӧстӧп, аткан 
октоҥ тӱрген кӧк айастаҥ шуҥуп ийди.

Мӱркӱт јабыстай тӱжӱп келеле, сыгынга 
кӱчи јетпезин билип те турза, оны тепти.

Је сыгын алты айры мӱӱзиле мӱркӱтти 
сӱзерде, ол тын јок чачыла берди.

Онойып, мӱркӱт бойынаҥ канча катап кӱчтӱ 
сыгынла тартыжып, јалтанбазын кӧргӱсти.

Оноҥ ло бери мӱркӱтти куштар да, улус та 
тооп jӱpeт.

